
It-taħriġ fuq marketing diġitali mill-MCA estiż għal Għawdex  
 
Wara s-suċċess f’Malta tas-sessjonijiet ta’ taħriġ fuq marketing diġitali bħala parti mill-proġett FastTrak 

immexxi mill-Awtorità ta’ Malta dwar il-Komunikazzjoni (MCA), dan issa qed jiġi estiż f’Għawdex. Dan ħabbritu 

l-Ministru għal Għawdex Justyne Caruana waqt konferenza tal-aħbarijiet dalgħodu, fil-kumpless Ta’ Dbieġi, fil-

limiti tal-Għarb, Għawdex. 

Il-proġett FastTrak li qed jiġi offrut bla ħlas, għandu l-għan li jsaħħaħ ir-rabta bejn in-negozjanti u d-dinja 

diġitali, li tqarreb lin-negozji aktar lejn il-konsumatur u tiffaċilita l-komunikazzjoni ta’ bejniethom. Dawn is-

sessjonijiet se jservu ta’ linji gwida għas-sidien ta’ negozji, sabiex isaħħu l-preżenza tagħhom onlajn, 

partikolarment fuq il-mezzi tal-midja soċjali u anki permezz tal-imejl.  

It-taħriġ se jkun iffukat fuq kunċetti teoretiċi relatati mal-email u s-social media marketing, u anki fuq il-prattika 

ta’ dawn l-istess kunċetti permezz ta’ tagħmir ipprovdut kollu kemm hu mill-MCA. 

Dan it-taħriġ beda jingħata f’diversi ċentri madwar Malta s-sena l-oħra u kien is-suċċess tiegħu li xpruna l-

inizjattiva sabiex jiġi estiż għal Għawdex. Negozjanti li pparteċipaw fis-sessjonijiet li ngħataw is-sena l-oħra ma 

kellhomx għajr kliem ta’ tifħir għal din l-opportunità li għenithom jiksbu ħiliet utli biex jadattaw n-negozji 

tagħhom għad-dinja diġitali li qed ngħixu fiha llum. 

“Is-sessjonijiet kienu eċċellenti kemm bħala kontenut u anki fil-mod kif ġew ippreżentati. L-għalliema kienet 

kapaċissima u spjegat tajjeb ħafna b’eżempji prattiċi, biex b’hekk issa nistgħu faċilment napplikaw dan għall-

proġetti personali tagħna. Il-ħinijiet ukoll kienu prattiċi għaliex stajna nattendu wara l-ħin tax-xogħol. 

Nissuġġerixxi li aktar persuni jipparteċipaw f’dawn is-sessjonijiet, għax huma tassew utli u bla dubju li fil-ġejjieni 

se nkun interessat nattendi taħriġ ieħor ta’ dan it-tip ipprovdut mill-MCA,” qalilna negozjant li pparteċipa 

f’waħda mis-sessjonijiet li saru matul is-sena li għaddiet.  

Is-sessjonijiet f’Għawdex se jsiru fuq erbat ijiem fl-aħħar ġimgħa ta’ Frar u fl-ewwel ġimgħa ta’ Marzu. Dawk 

interessati li jattendu jistgħu japplikaw billi jaċċessaw dan il-link https://mca.org.mt/content/fasttrak-gozo-

online-application-form u jimlew il-formola. 

Dan il-proġett qed jiġi estiż għal Għawdex bi sħubija mal-Ministeru għal Għawdex u l-Gozo Business Chamber. 

FastTrak huwa wieħed minn kullana ta’ proġetti konformi mal-Istrateġija Nazzjonali tal-Kummerċ Elettroniku.  

Għal aktar informazzjoni dwar proġetti u inizjattivi offruti mill-Awtorità ta’ Malta dwar il-Komunikazzjoni, żur 

is-sit elettroniku tal-Awtorità www.mca.org.mt jew il-paġna ta’ Facebook - Malta Communications Authority – 

MCA. 

